
Gwneud y gorau o’r llyfr hwn





Mae’n rhaid i bawb benderfynu ar ei strategaeth adolygu ei hun, ond mae’n hanfodol edrych eto ar eich gwaith, ei ddysgu a phrofi eich dealltwriaeth. Bydd y Nodiadau Adolygu hyn yn eich helpu chi i wneud hynny mewn ffordd drefnus, fesul testun. Defnyddiwch y llyfr hwn fel sail i’ch gwaith adolygu – gallwch chi ysgrifennu arno i bersonoli eich nodiadau a gwirio eich cynnydd drwy roi tic yn ymyl pob adran wrth i chi adolygu.




Ticio i dracio eich cynnydd


Defnyddiwch y rhestr wirio adolygu ar dudalennau 4–6 i gynllunio eich adolygu, fesul testun. Ticiwch bob blwch pan fyddwch chi wedi:




	
•  adolygu a deall testun


	
•  profi eich hun


	
•  ymarfer y cwestiynau enghreifftiol a mynd i’r wefan i wirio eich atebion





Gallwch chi hefyd gadw trefn ar eich adolygu drwy roi tic wrth ymyl pennawd pob testun yn y llyfr. Efallai y bydd yn ddefnyddiol i chi wneud eich nodiadau eich hun wrth i chi weithio drwy bob testun.







Nodweddion i’ch helpu chi i lwyddo

Cyngor


Rydyn ni’n rhoi cyngor gan arbenigwyr drwy’r llyfr cyfan i’ch helpu chi i wella eich techneg arholiad er mwyn rhoi’r cyfle gorau posibl i chi yn yr arholiad.

Sgiliau ymarferol


Mae’r rhain yn annog ymagwedd ymchwiliol at y gwaith ymarferol sy’n ofynnol ar gyfer eich cwrs.

Profi eich hun


Cwestiynau byr yw’r rhain sy’n gofyn am wybodaeth, a dyma’r cam cyntaf i chi brofi faint rydych chi wedi’i ddysgu.

Diffiniadau a thermau allweddol


Rydyn ni’n rhoi diffiniadau clir a chryno o dermau allweddol hanfodol pan fyddan nhw’n ymddangos am y tro cyntaf.

Cysylltiadau


Mae’r rhain yn nodi cysylltiadau penodol rhwng testunau ac yn dweud wrthych chi sut bydd adolygu’r rhain yn eich helpu chi i ateb cwestiynau’r arholiad.

Sgiliau mathemategol


Bydd yr enghreifftiau wedi’u datrys a’r cwestiynau ymarfer yn eich helpu chi i ddatblygu eich hyder a’ch gallu.

Gweithgareddau adolygu


Bydd y gweithgareddau hyn yn eich helpu chi i ddeall pob testun mewn ffordd ryngweithiol.

Cwestiynau enghreifftiol


Rydyn ni’n rhoi cwestiynau enghreifftiol ar gyfer pob testun. Defnyddiwch nhw i atgyfnerthu eich adolygu ac i ymarfer eich sgiliau arholiad.

Crynodebau


Mae’r crynodebau yn rhoi rhestr o bwyntiau bwled i’w gwirio’n gyflym ar gyfer pob testun.

Gwefan


Ewch i’r wefan ganlynol i wirio eich atebion i’r cwestiynau ‘Profi eich hun’, y cwestiynau ymarfer a’r cwestiynau enghreifftiol: www.hoddereducation.co.uk/fynodiadauadolygu

Fy rhestr wirio adolygu





Y cyfnod cyn yr arholiadau


Cynllun yr arholiad


Uned 3 Egni, homeostasis a’r amgylchedd


  1 Pwysigrwydd ATP


Mae ATP yn cael ei syntheseiddio mewn cloroplastau ac mewn mitocondria


  2 Mae ffotosynthesis yn defnyddio egni golau i syntheseiddio moleciwlau organig


Mae dail angiosberm wedi addasu i ddal golau ar gyfer ffotosynthesis


Mae gan y bilen thylacoid ddwy wahanol ffotosystem


Y ffactor mwyaf prin sy’n cyfyngu ar ffotosynthesis


  3 Mae resbiradaeth yn rhyddhau egni cemegol mewn prosesau biolegol


Cyfres o adweithiau sy’n cael eu catalyddu gan ensymau yw resbiradaeth


Mae NAD wedi’i rydwytho ac FAD wedi’i rydwytho yn cael eu hocsidio yn y gadwyn trosglwyddo electronau


  4 Microbioleg


Mae micro-organebau yn cynnwys bacteria a rhywogaethau ffyngau a Protoctista


Mae angen amodau addas i dyfu micro-organebau yn y labordy


  5 Maint poblogaeth ac ecosystemau


Mae ecosystemau’n ddynamig ac felly’n gallu newid


Mae ecosystemau’n cynnwys organebau a’u hamgylcheddau


Mae cymunedau’n newid dros amser


Mae maetholion yn cael eu hailgylchu


  6 Effaith dyn ar yr amgylchedd


Gall rhywogaethau fod mewn perygl am lawer o resymau


Gallwn ni warchod cyfansymiau genynnol yn y gwyllt ac mewn caethiwed


Mae ffiniau’r blaned yn diffinio man gweithredu diogel ar gyfer dynoliaeth


  7 Homeostasis a’r aren


Mae’r corff yn defnyddio homeostasis i gynnal amgylchedd mewnol cyson


Mae’r aren yn rhan o’r system ysgarthu ddynol


Hormon gwrthddiwretig sy’n rheoli potensial dŵr yn y gwaed


Mae methiant yr arennau’n gallu achosi i gynhyrchion gwastraff gronni


Mae anifeiliaid yn rhyddhau gwastraff nitrogenaidd ar wahanol ffurfiau


  8 Y system nerfol


Mae mamolion yn gallu ymateb i ysgogiadau allanol a mewnol


Mae gan organebau syml fel Hydra nerfrwydau


Mae niwronau echddygol yn cynnwys cellgorff ac acson


Mae synapsau yn cysylltu niwronau â’i gilydd


Uned 4 Amrywiad, etifeddiad ac opsiynau


  9 Atgenhedlu rhywiol mewn bodau dynol


Mae atgenhedlu mewn bodau dynol yn dibynnu ar ffrwythloniad mewnol


Enw’r broses o gynhyrchu gametau yw gametogenesis


Mae ffrwythloniad yn digwydd yn y dwythellau wyau


Hormonau sy’n rheoli’r gylchred fislifol


Hormonau sy’n rheoli beichiogrwydd


10 Atgenhedlu rhywiol mewn planhigion


Mae angiosbermau yn atgenhedlu’n rhywiol


Caiff gronynnau paill eu cynhyrchu yn yr anther drwy gyfrwng meiosis


Ofari y planhigyn benywol sy’n cynhyrchu’r ofwl


Ar ôl peilliad, mae ffrwythloniad mewnol yn digwydd yn yr ofarïau


Mae hadau’n gallu bod yn hadau monocotyledon neu ddeugotyledon


11 Etifeddiad


Gwahanol ffurfiau ar yr un genyn yw alelau


Mendel oedd y cyntaf i gynnal ymchwiliadau geneteg


Mae cyflwr rhyw-gysylltiedig yn cael ei reoli gan alel ar y cromosom X neu Y


Bydd alelau ar yr un cromosom yn cael eu hetifeddu gyda’i gilydd


Newid ar hap i DNA organeb yw mwtaniad


Mae ffactorau eraill yn gallu dylanwadu ar fynegiad genynnau


12 Amrywiad ac esblygiad


Mae ffactorau genynnol ac amgylcheddol yn cynhyrchu amrywiad


Y cyfanswm genynnol yw holl alelau’r holl enynnau mewn poblogaeth


Mae egwyddor Hardy-Weinberg yn rhagfynegi amlderau alel


Esblygiad yw’r newid i organebau dros lawer o genedlaethau


Mae mwtaniadau’n arwain at amrywiad genynnol mewn poblogaeth


Mae amlderau alel hefyd yn gallu newid oherwydd siawns


Mae ffurfiant rhywogaethau yn digwydd pan dydy dau grŵp o organebau ddim yn gallu cynhyrchu epil ffrwythlon mwyach


13 Cymwysiadau atgenhedlu a geneteg


Y genom yw cyfarwyddiadau genynnol organeb


Gellir defnyddio olion bysedd genynnol mewn ymchwiliadau fforensig


Mae’r PCR yn bwysig o ran cymhwyso geneteg


Mae peirianneg genynnau yn defnyddio technoleg DNA ailgyfunol


Gallwn ni addasu bacteria i gynhyrchu sylweddau defnyddiol


Gallwn ni addasu planhigion i roi nodweddion dymunol


Mae genyn iach yn gallu cymryd lle genyn diffygiol


Gallwn ni ddefnyddio bôn-gelloedd ar gyfer peirianneg meinweoedd


14 Opsiwn A: Imiwnoleg a chlefydau


Mae’r corff dynol yn gartref i lawer o wahanol fathau o ficro-organebau


Mae gwrthfiotigau’n lladd bacteria neu’n atal eu twf


Mae gan y corff ddulliau amhenodol o leihau haint


Gweithredoedd lymffocytau sy’n achosi’r ymateb imiwn penodol


15 Opsiwn B: Anatomi cyhyrsgerbydol dynol


Mae cartilag ac asgwrn yn feinweoedd cyswllt arbenigol


Mae yna nifer o wahanol anhwylderau a chlefydau esgyrn


Cyhyr sgerbydol sy’n symud y cymalau


Mae gan y sgerbwd lawer o swyddogaethau


Mae gan fodau dynol bedwar prif fath o gymal


Mae cyhyrau gwrthweithiol yn gweithio mewn parau


16 Opsiwn C: Niwrofioleg ac ymddygiad


Mae tair prif ran i’r ymennydd


Y system nerfol awtonomig sy’n rheoli prosesau anwirfoddol


Mae’r corpus callosum yn cysylltu dau hemisffer y cerebrwm


Gallwn ni ddefnyddio technegau sydd ddim yn fewnwthiol i astudio’r ymennydd


Mae’r ymennydd yn gallu ffurfio cysylltiadau newydd rhwng niwronau


Mae mynegiad genynnau’n gallu effeithio ar ddatblygiad yr ymennydd


Mae ymddygiad cynhenid yn ymddygiad cymhleth greddfol (ddim wedi’i ddysgu)


Profiadau yn y gorffennol sy’n gyfrifol am ymddygiad wedi’i ddysgu


Mae ymddygiadau cymdeithasol yn cynnwys rhyngweithiadau rhwng unigolion o’r un rhywogaeth


Geirfa


    Atebion:


    www.hoddereducation.co.uk/fynodiadauadolygu












Y cyfnod cyn yr arholiadau

6–8 wythnos i fynd




	
•  Dechreuwch drwy edrych ar y fanyleb – gwnewch yn siŵr eich bod chi’n gwybod yn union pa ddeunydd y mae angen i chi ei adolygu a beth yw arddull yr arholiad. Defnyddiwch y rhestr wirio adolygu ar dudalennau 4–6 i ddod yn gyfarwydd â’r testunau.


	
•  Trefnwch eich nodiadau, gan wneud yn siŵr eich bod chi wedi cynnwys popeth sydd ar y fanyleb. Bydd y rhestr wirio adolygu yn eich helpu chi i grwpio eich nodiadau fesul testun.


	
•  Lluniwch gynllun adolygu realistig a fydd yn caniatáu amser i chi i ymlacio. Dewiswch ddyddiau ac amseroedd ar gyfer pob pwnc y mae angen i chi ei astudio, a chadwch at eich amserlen.


	
•  Gosodwch dargedau call i chi eich hun. Rhannwch eich amser adolygu yn sesiynau dwys o tua 40 munud, gydag egwyl ar ôl pob sesiwn. Mae’r Nodiadau Adolygu hyn yn trefnu’r ffeithiau sylfaenol yn adrannau byr, cofiadwy er mwyn gwneud adolygu’n haws.

2–6 wythnos i fynd




	
•  Darllenwch drwy rannau perthnasol y llyfr hwn a chyfeiriwch at y Cyngor, y Crynodebau a’r termau allweddol. Ticiwch y testunau pan fyddwch chi’n teimlo’n hyderus yn eu cylch. Amlygwch y testunau hynny sy’n anodd i chi ac edrychwch arnyn nhw’n fanwl eto.


	
•  Profwch eich dealltwriaeth o bob testun drwy weithio drwy’r cwestiynau ‘Profi eich hun’ yn y llyfr. Mae’r atebion ar gael ar y wefan: www.hoddereducation.co.uk/fynodiadauadolygu



	
•  Gwnewch nodyn o unrhyw faes sy’n achosi problem wrth i chi adolygu, a gofynnwch i’ch athro roi sylw i’r rhain yn y dosbarth.


	
•  Edrychwch ar gyn-bapurau. Dyma un o’r ffyrdd gorau i chi adolygu ac ymarfer eich sgiliau arholiad. Ysgrifennwch neu paratowch gynlluniau o atebion i’r cwestiynau enghreifftiol sydd yn y llyfr hwn. Gwiriwch eich atebion ar y wefan: www.hoddereducation.co.uk/fynodiadauadolygu



	
•  Rhowch gynnig ar ddulliau adolygu gwahanol. Defnyddiwch y gweithgareddau adolygu i roi cynnig ar wahanol ddulliau adolygu. Er enghraifft, gallwch chi wneud nodiadau gan ddefnyddio mapiau meddwl, diagramau corryn neu gardiau fflach.


	
•  Defnyddiwch y rhestr wirio adolygu i dracio eich cynnydd a rhowch wobr i’ch hun ar ôl cyflawni eich targed.

Wythnos i fynd




	
•  Ceisiwch gael amser i ymarfer cyn-bapur cyfan wedi’i amseru, o leiaf unwaith eto a gofynnwch i’ch athro am adborth. Cymharwch eich gwaith yn fanwl â’r cynllun marcio.


	
•  Gwiriwch y rhestr wirio adolygu i wneud yn siŵr nad ydych chi wedi gadael unrhyw destunau allan. Ewch dros unrhyw feysydd sy’n anodd i chi drwy eu trafod gyda ffrind neu gael help gan eich athro.


	
•  Dylech chi fynd i unrhyw ddosbarthiadau adolygu y mae eich athro yn eu cynnal. Cofiwch, mae eich athro yn arbenigwr ar baratoi pobl ar gyfer arholiadau.

Y diwrnod cyn yr arholiad




	
•  Ewch drwy’r Nodiadau Adolygu hyn yn gyflym i’ch atgoffa eich hun o bethau defnyddiol, er enghraifft y blychau Cyngor, y Crynodebau a’r Termau allweddol.


	
•  Gwiriwch amser a lleoliad eich arholiad.


	
•  Gwnewch yn siŵr bod gennych chi bopeth sydd ei angen – beiros a phensiliau ychwanegol, hancesi papur, oriawr, potel o ddŵr, losin.


	
•  Cofiwch adael rhywfaint o amser i ymlacio ac ewch i’r gwely’n gynnar i sicrhau eich bod chi’n ffres ac yn effro ar gyfer yr arholiadau.

Fy arholiadau


Bioleg U2 Papur 1


Dyddiad: ………………………………………………….


Amser:………………………………………………….


Lleoliad:………………………………………………


Bioleg U2 Papur 2


Dyddiad: ………………………………………………….


Amser:………………………………………………….


Lleoliad:………………………………………………


Bioleg U2 Papur 3


Dyddiad: ………………………………………………….


Amser:………………………………………………….


Lleoliad:………………………………………………

Cynllun yr arholiad





Mae’r llyfr hwn yn rhoi sylw i gymhwyster Bioleg U2 CBAC.




Manylion asesu




CBAC




U2


Mae Unedau 3 a 4 U2 yn cael eu hasesu mewn papurau arholiad ysgrifenedig. Mae pob un yn para 2 awr ac yn werth 90 marc. Mae pob uned yn cyfrannu 25% o gyfanswm y marciau Safon Uwch. Mae arholiad Uned 3 yn cynnwys amrywiaeth o gwestiynau strwythuredig byr a hirach ac un ymateb estynedig. Mae Uned 4 yn cynnwys dwy adran: mae Adran A hefyd yn cynnwys amrywiaeth o gwestiynau strwythuredig byr a hirach ac un ymateb estynedig; ac yn Adran B bydd rhaid i chi ddewis un o dri opsiwn – Imiwnoleg a chlefydau, Anatomi cyhyrsgerbydol dynol neu Niwrofioleg ac ymddygiad. Bydd hwn yn gwestiwn strwythuredig.


Mae Uned 5 yn cynnwys tasg arbrofol (gwerth 20 marc) a thasg dadansoddi ymarferol (gwerth 30 marc). Mae’r uned hon yn werth 10% o gyfanswm y marciau Safon Uwch.










Trosolwg


Mae cysyniadau Uned 1 yn sylfaenol ac yn tanategu holl gwrs Safon Uwch bioleg. Mae’n bosibl y caiff eich dealltwriaeth o rai o’r egwyddorion yn Uned 1 eu harchwilio eto mewn unedau diweddarach.


Mae’r cwrs bioleg Safon Uwch yn fwy heriol nag UG. Mae angen i chi ddatblygu dealltwriaeth ddyfnach o gysyniadau biolegol a dangos gwell gallu i gymhwyso eich gwybodaeth a’ch dealltwriaeth ynglŷn â bioleg. Mae gan y cwrs Safon Uwch elfen synoptig fwy hefyd – mae angen i chi ddechrau dod â’r testunau rydych chi wedi’u hastudio hyd yn hyn at ei gilydd, a cheisio gweld y cysylltiadau rhyngddyn nhw.


Mae pob testun yn cynnwys gwaith ymarferol penodol y mae’n rhaid i chi ei gwblhau ac y gellid gofyn cwestiynau amdano yn yr arholiad. Mae hyn yn aml yn rhoi cyfleoedd i arholwyr i asesu eich sgiliau mathemategol yn ogystal â’ch sgiliau ymarferol. Er enghraifft, wrth astudio agweddau ar ffisioleg mamolion, fel yr aren a’r system nerfol, efallai y byddwch chi’n arsylwi sleidiau microsgop o wahanol feinweoedd ac organau. Gall arholwyr ddefnyddio ffotomicrograffau neu luniadau o’r meinweoedd a’r organau hyn a gofyn cwestiynau am swyddogaethau’r ffurfiadau sydd i’w gweld. Gallan nhw hefyd ofyn i chi gyfrifo maint gwirioneddol ffurfiadau yn y ddelwedd, neu gyfrifo chwyddhad y ddelwedd; dylech chi fod wedi gwneud y ddau o’r rhain yn ystod eich blwyddyn gyntaf yn astudio Safon Uwch.


















1 Pwysigrwydd ATP








Mae ATP yn cael ei syntheseiddio mewn cloroplastau ac mewn mitocondria


Mae gronynnau coesog gan bilenni mewnol cloroplastau a mitocondria sy’n cynnwys yr ensym ATP synthas. Pan mae protonau (H+) yn llifo drwy’r ensym hwn, mae ATP yn cael ei syntheseiddio o ADP a Pi. Mae protonau’n llifo i lawr eu graddiant crynodiad. Rydyn ni’n galw’r graddiant crynodiad hwn yn raddiant electrocemegol, ac enw’r broses yw cemiosmosis.

ATP synthas Ensym sy’n syntheseiddio ATP o ADP + Pi.


Cemiosmosis Symudiad ïonau ar draws pilen ledathraidd i lawr graddiant electrocemegol.

Cysylltiadau


Gan fod gwefr ar brotonau, dydyn nhw ddim yn gallu mynd drwy gynffonnau hydroffobig haen ddeuol y ffosffolipid.

Mae’r graddiant electrocemegol yn cael ei gynnal gan bympiau protonau ar y pilenni mewnol. Mae’r pympiau protonau’n cael eu pweru gan electronau egni uchel, sy’n cael eu pasio ar hyd cadwyn trosglwyddo electronau. Mae’r gadwyn trosglwyddo electronau wedi’i gwneud o drefniant o bympiau electronau a phrotonau bob yn ail.




Mewn mitocondria, mae ATP synthas i’w gael ar bilen fewnol y mitocondrion


Yn y mitocondria, caiff protonau eu pwmpio o’r matrics i mewn i’r gofod rhyngbilennol, gan gynnal crynodiad uchel yno. Yna, maen nhw’n llifo i lawr eu graddiant crynodiad i mewn i’r matrics, lle mae crynodiad y protonau’n is, drwy sianeli ATP synthas, gan gynhyrchu ATP.







Mewn cloroplastau, mae ATP synthas i’w gael ar y bilen thylacoid

Mewn cloroplastau, caiff protonau eu pwmpio o’r stroma i mewn i’r gofod thylacoid, gan gynnal graddiant crynodiad uchel yno. Yna, maen nhw’n llifo i lawr eu graddiant crynodiad i mewn i’r stroma, lle mae crynodiad y protonau’n is, drwy sianeli ATP synthas, gan gynhyrchu ATP.

Gweithgaredd adolygu


Crëwch ddiagram Venn i ddangos sut mae synthesis ATP yn debyg ac yn wahanol mewn mitocondria a chloroplastau.

Sgiliau Ymarferol


Ymchwiliad i actifedd dadhydrogenas


Yn y dasg ymarferol hon, byddwch chi’n defnyddio methylen glas fel derbynnydd hydrogen artiffisial. Pan mae methylen glas yn derbyn hydrogen, mae’n cael ei rydwytho ac yn newid lliw o las i ddi-liw. Mae’r methylen glas yn derbyn hydrogen o adweithiau dadhydrogenas yn ystod resbiradaeth; y cyflymaf yw cyfradd resbiradaeth, y cyflymaf bydd y methylen glas yn cael ei rydwytho ac yn colli ei liw.




	
•  Rhowch 10 cm3 o ddaliant burum mewn tiwb profi.


	
•  Rhowch y tiwb profi mewn baddon dŵr i ecwilibreiddio ar 30°C.


	
•  Ychwanegwch 1 cm3 o fethylen glas at y tiwb profi.


	
•  Cymysgwch drwy droi’r tiwb profi a’i ben i lawr unwaith a dechrau’r stopwatsh.


	
•  Rhowch y tiwb profi yn ôl yn y baddon dŵr i gadw’r cynnwys ar 30°C.


	
•  Amserwch pa mor hir mae’r dangosydd yn ei gymryd i newid lliw o las yn ôl i liw gwreiddiol y daliant burum.





Cwestiynau ymarfer




	
1  Esboniwch bwysigrwydd gadael i’r tiwb profi ecwilibreiddio ar 30°C.


	
2  Mae adweithiau dadhydrogenas hefyd yn digwydd yn ystod ffotosynthesis. Esboniwch pam na fyddai’r adweithiau hyn yn effeithio ar yr ymchwiliad penodol hwn.

[image: ]


Profi eich hun




	
1  Beth sy’n pweru’r pympiau protonau yn y gadwyn trosglwyddo electronau?


	
2  Pa adwaith sy’n cael ei gatalyddu gan ATP synthas?


	
3  Ym mha ran o’r cloroplast mae crynodiad uchel o brotonau?


	
4  Ble mae gronynnau coesog i’w cael yn y mitocondria?

Crynodeb


Dylech chi allu:




	
•  Disgrifio synthesis ATP fel llif o brotonau drwy’r ensym ATP synthas, proses cemiosmosis a’r graddiant electrocemegol.


	
•  Nodi’r tebygrwydd rhwng swyddogaeth pilen y mitocondrion a philen y cloroplast o ran darparu graddiant protonau ar gyfer synthesis ATP.


	
•  Esbonio sut mae’r graddiant protonau’n cael ei gynnal gan bympiau protonau sy’n cael eu gyrru gan egni potensial sy’n gysylltiedig ag electronau cynhyrfol.


	
•  Disgrifio’r gadwyn trosglwyddo electronau fel trefniant o bympiau a chludyddion electronau bob yn ail.

Cwestiynau enghreifftiol




	
1  Mae mitocondria rhai celloedd planhigyn yn cael eu hastudio.



	
a  Mae gwerthoedd pH y gwahanol rannau o’r mitocondria yn cael eu hastudio. Awgrymwch pa ran fyddai’n debygol o fod â’r pH isaf. Esboniwch eich ateb.

[2]


Wrth i’r celloedd planhigyn heneiddio, gwelwyd bod arwynebedd arwyneb cristâu’r mitocondria yn lleihau wrth i’r cristâu encilio.





	
b  Awgrymwch sut byddai hyn yn effeithio ar y gell.

[4]


Mae gan y cloroplastau yn y celloedd ofod rhyngbilennol hefyd rhwng y pilenni allanol a mewnol. Mae dadansoddiad yn dangos nad oes gronynnau coesog yn y bilen fewnol.





	
c  Esboniwch yr arsylw hwn.

[2]

2 Mae ffotosynthesis yn defnyddio egni golau i syntheseiddio moleciwlau organig








Mae dail angiosberm wedi addasu i ddal golau ar gyfer ffotosynthesis


Organau yw dail sydd wedi addasu mewn nifer o ffyrdd er mwyn amsugno cymaint â phosibl o olau (Tabl 2.1).


Tabl 2.1 Addasiadau dail ar gyfer ffotosynthesis








	Addasiad

	Effaith










	Mae’r cwtigl a’r epidermis yn dryloyw

	Mae’n gadael i olau fynd drwyddo i’r feinwe mesoffyl ffotosynthetig






	Mae gan gelloedd mesoffyl palis lawer o gloroplastau, sy’n gallu symud o fewn y celloedd

	Amsugno cymaint â phosibl o olau ar gyfer ffotosynthesis






	Sylem wedi’i ddatblygu’n dda

	Darparu dŵr – un o adweithyddion ffotosynthesis






	Ffloem wedi’i ddatblygu’n dda

	Cludo cynhyrchion ffotosynthesis

Cysylltiadau


Mae addasiadau’r ddeilen ar gyfer ffotosynthesis hefyd yn cael sylw yn y gwaith UG ar gyfnewid nwyon. Cymerwch y cyfle hwn i adolygu’r adran hon, oherwydd mae addasiadau’r ddeilen i gyfnewid nwyon yn bwysig i ddarparu carbon deuocsid i’r ddeilen allu cyflawni ffotosynthesis.

Yn ystod ffotosynthesis, mae cloroplastau’n gweithredu fel trawsddygiaduron


Mae cloroplastau’n trawsnewid yr egni o ffotonau golau yn egni cemegol ar ffurf ATP. Mae ffotosynthesis yn digwydd yng nghloroplastau celloedd planhigion ar y bilen thylacoid, ac yn y gofod thylacoid a’r stroma (Ffigur 2.1).

Ffigur 2.1 Adeiledd cloroplast













Mae cloroplastau’n cynnwys nifer o wahanol bigmentau ffotosynthetig

Pigmentau ffotosynthetig Moleciwlau sy’n amsugno egni golau i’w ddefnyddio mewn ffotosynthesis.

Mae pigmentau ffotosynthetig yn amsugno egni golau, sydd yna’n cael ei ddefnyddio mewn ffotosynthesis. Mae gwahanol bigmentau’n amsugno ffotonau ar wahanol donfeddi golau.




	
•  Cloroffyl-a yw’r prif bigment ac mae wedi’i leoli yng nghanolfan adweithio ffotosystem (Ffigur 2.2).



	
•  Mae’r pigmentau atodol, fel cloroffyl-b, caroten a santhoffyl, yn y cymhlygyn antena. Mae’r rhain yn amsugno egni golau ac yn ei drosglwyddo i’r cloroffyl-a yn y ganolfan adweithio. Enw’r broses hon yw cynaeafu golau.

Ffigur 2.2 Adeiledd y ffotosystemau ym mhilenni cloroplastau








Mae Ffigur 2.3(a) yn dangos sut mae gwahanol bigmentau’n amsugno golau ar wahanol donfeddi golau. Dyma’r sbectrwm amsugno. Fel y gwelwch chi, mae mwy o olau’n cael ei amsugno ym mhen coch a phen glas y sbectrwm, a does dim llawer yn cael ei amsugno ar donfeddi golau gwyrdd. Mae hyn yn dangos bod y cloroplastau’n amsugno golau coch a golau glas ac yn adlewyrchu golau gwyrdd.


Mae’r sbectrwm gweithredu yn Ffigur 2.3(b) yn dangos cyfradd ffotosynthesis ar wahanol donfeddi golau. Eto, gallwch chi weld bod cyfraddau uchaf ffotosynthesis yn digwydd ym mhen coch a phen glas y sbectrwm, ac mai ychydig iawn o ffotosynthesis sy’n digwydd yn rhan werdd y sbectrwm. Mae hyn yn dangos mai’r golau y mae’r pigmentau ffotosynthetig yn ei amsugno yw’r golau sy’n cael ei ddefnyddio yn adweithiau biocemegol ffotosynthesis.

Ffigur 2.3 (a) Sbectra amsugno (b) sbectrwm gweithredu

Sgiliau ymarferol


Ymchwiliad i wahanu pigmentau cloroplast drwy gromatograffaeth


Gallwn ni ddefnyddio cromatograffaeth i wahanu pigmentau ffotosynthetig (Ffigur 2.4). Mae’r dechneg hon yn dibynnu ar y ffaith bod gan wahanol bigmentau wahanol hydoddeddau. Mae hyn yn caniatáu i ni gyfrifo gwerthoedd Rf penodol, ac yna eu cymharu nhw â gwerthoedd cyfeirio hysbys i adnabod y pigmentau.




	
•  Malwch y dail mewn pestl a morter gydag ether petroliwm; bydd hyn yn rhyddhau’r pigmentau o’r dail.


	
•  Tynnwch linell â phensil ar draws y papur cromatograffaeth 2 cm o un pen.


	
•  Defnyddiwch diwb capilari i roi smotyn o’r pigment ar ganol y llinell bensil. Arhoswch i’r smotyn sychu ac yna ewch ati i ailadrodd y broses nes bod smotyn bach, tywyll ar y papur.


	
•  Arllwyswch gymysgedd hydoddydd propanon–ether petroliwm i mewn i diwb berwi hyd at ddyfnder o 5 mm.


	
•  Rhowch y papur cromatograffaeth yn y tiwb berwi; dylai pen y papur fod yn yr hylif, ond dylai’r smotyn fod uwchben yr hydoddydd. Peidiwch â chyffwrdd ag ochrau’r tiwb berwi â’r papur wrth ei roi i mewn.


	
•  Defnyddiwch dopyn neu gaead i ddal y papur cromatograffaeth yn ei le.


	
•  Bydd yr hydoddydd yn symud i fyny’r papur; tynnwch ef pan fydd yr hydoddydd tua 10 mm oddi wrth dop y papur.


	
•  Defnyddiwch bensil i dynnu llinell i farcio’r pwynt y mae’r hydoddydd wedi’i gyrraedd (dyma’r ffin hydoddydd) gan farcio top pob smotyn pigment (Ffigur 2.4).


	
•  Defnyddiwch bren mesur i fesur y pellter o’r man cychwyn i’r ffin hydoddydd a’r pellter o’r man cychwyn i bob smotyn pigment.


	
•  Defnyddiwch yr hafaliad isod i gyfrifo gwerth Rf pob pigment:

•  Cymharwch y gwerthoedd Rf rydych chi wedi’u cyfrifo â gwerthoedd sydd wedi’u cyhoeddi i ganfod beth yw pob un o’r pigmentau.

Ffigur 2.4 Cromatogram yn dangos gwahaniad pigmentau ffotosynthetig

Sgiliau mathemategol


Newid testun hafaliad ac amnewid gwerthoedd rhifiadol i mewn i hafaliadau algebraidd


I ddatrys hafaliad yn llwyddiannus, mae angen gweithio’n ofalus ac yn rhesymegol, gan sicrhau bod pob amnewidiad yn cael ei wneud yn gywir a bod pob ffwythiant yn yr hafaliad wedi’i werthuso’n fanwl gywir. Mae’n arbennig o bwysig gwirio eich gwaith yn ofalus – mae’n hawdd iawn gwneud camgymeriad, nid dim ond wrth amnewid gwerthoedd ond hefyd wrth aildrefnu’r termau mewn hafaliad. Yma, byddwn ni’n defnyddio’r hafaliad Rf.


Enghraifft wedi’i datrys


Cyfrifwch y pellter y mae caroten yn ei deithio os yw ei werth Rf yn 0.94 a bod y ffin hydoddydd yn teithio 76 mm.


Ateb


Cam 1: Ysgrifennwch yr hafaliad y mae angen i chi ei ddefnyddio. Hafaliad Rf yw:

Cam 2: Rydyn ni’n ceisio canfod y pellter y mae’r caroten yn ei deithio, felly mae angen i ni wneud hynny’n destun yr hafaliad. I wneud hyn, mae angen lluosi’r ddwy ochr â’r pellter y mae’r ffin hydoddydd yn ei deithio, sy’n rhoi:

Cam 3: Amnewid y gwerthoedd sydd wedi’u rhoi i mewn i’r hafaliad:

Cwestiwn ymarfer




	
1  Mewn ymchwiliad i bigmentau ffotosynthetig, mae pigment â gwerth Rf o 0.42 yn teithio 84 mm yn ystod cromatograffaeth. Cyfrifwch pa mor bell teithiodd y ffin hydoddydd.

Profi eich hun




	
1  Beth mae’r sbectrwm gweithredu yn ei gynrychioli?


	
2  Rhowch ddwy enghraifft o bigmentau atodol.


	
3  Cyfrifwch y pellter y mae pigment â gwerth Rf o 0.54 yn ei deithio os yw’r ffin hydoddydd yn teithio 112 mm.


	
4  Ble mae’r pigment cynradd?

Mae gan y bilen thylacoid ddwy wahanol ffotosystem


Mae pob ffotosystem yn cynnwys cymhlygyn antena a chanolfan adweithio. Mae ffotosystem I (PS I) a ffotosystem II (PS II) yn amsugno golau ar donfeddi gwahanol.




Mae ffotosynthesis yn cynnwys y cyfnod golau-ddibynnol a’r cyfnod golau-annibynnol


Mae’r cyfnod golau-ddibynnol yn cynnwys ffotoffosfforyleiddiad cylchol a ffotoffosfforyleiddiad anghylchol ac mae’n digwydd ar y bilen thylacoid.






[image: ]


Ffotoffosfforyleiddiad Ffosfforyleiddiad ADP i ATP gan ddefnyddio golau fel ffynhonnell egni.


Rhydwytho Ennill electronau.


Ocsidio Colli electronau.

Yn ystod ffotoffosfforyleiddiad anghylchol:




	
•  Mae ffotonau golau’n cael eu hamsugno gan y pigmentau atodol yng nghymhlygyn antena PS II. Yna caiff y cyffroad ei drosglwyddo i’r pâr o foleciwlau cloroffyl-a yn y ganolfan adweithio.


	
•  Mae electron yn cael ei gynhyrfu o bob un o’r moleciwlau cloroffyl-a a’i godi i lefel egni uwch. Mae’r electronau cynhyrfol yn cael eu trosglwyddo i gludyddion electronau, ac yn eu rhydwytho nhw, wrth i’r moleciwl cloroffyl-a gael ei ocsidio.


	
•  Mae’r electronau’n cael eu trosglwyddo ar hyd cyfres o gludyddion electronau. Mae’r egni o’r electronau hyn yn cael ei ddefnyddio i bwmpio protonau o’r stroma i’r gofod thylacoid. Mae hyn yn cynyddu crynodiad y protonau yn y gofod thylacoid, gan ostwng y pH a chreu graddiant electrocemegol. Mae’r protonau yna’n llifo i lawr y graddiant hwn drwy ATP synthas. Mae hyn yn rhyddhau egni i ffurfio ATP.


	
•  Mae proses cynaeafu golau hefyd yn digwydd yn PS I; yma caiff ffotonau golau eu hamsugno gan bigmentau atodol yn y cymhlygyn antena cyn i’r egni gael ei drosglwyddo i’r pâr o foleciwlau cloroffyl-a yn y ganolfan adweithio. Mae electron yn cael ei gynhyrfu o bob un o’r moleciwlau cloroffyl-a a’i godi i lefel egni uwch. Mae’r electron yn rhydwytho derbynnydd electronau ac mae’r cloroffyl-a yn cael ei ocsidio. Mae’r derbynnydd electronau’n trosglwyddo’r electron i NADP.


	
•  Mae pob NADP yn derbyn dau electron ac yn codi dau ïon hydrogen o’r stroma i droi’n NADP wedi’i rydwytho (NADPH + H+).


	
•  Mae angen electronau newydd i gymryd lle’r rhai gafodd eu colli o PS II (mae’r electronau o PS II yn cymryd lle’r rhai gafodd eu colli o PS I). Mae hyn yn digwydd drwy gyfrwng ffotolysis. Mae moleciwlau dŵr yn y gofodau thylacoid yn cael eu hollti’n ïonau hydrogen, electronau ac ocsigen. Mae’r ïonau hydrogen sy’n ffurfio yn helpu i gynnal y graddiant electrocemegol ar gyfer ffurfio ATP. Mae’r ocsigen yn tryledu allan o’r cloroplast, ac mae naill ai’n cael ei ddefnyddio gan y mitocondria yn ystod resbiradaeth aerobig neu’n tryledu allan i’r atmosffer.

Cyngor


Er ein bod ni’n aml yn disgrifio ffotolysis fel defnyddio golau i hollti dŵr, dim ond rhan anuniongyrchol y mae golau yn ei chwarae – mae’r dŵr yn hollti i gynhyrchu electronau newydd i gymryd lle’r rhai a gafodd eu colli o gloroffyl-a.

Cyngor


Peidiwch â drysu rhwng NADP (y cydensym sy’n cael ei rydwytho yn ystod ffotoffosfforyleiddiad anghylchol) ac NAD (un o’r cydensymau sy’n cael eu rhydwytho yn ystod resbiradaeth).

Gallwn ni ddefnyddio’r cynllun Z i gynrychioli ffotoffosfforyleiddiad anghylchol (Ffigur 2.5).

Ffigur 2.5 Y cyfnod golau-ddibynnol (cynllun Z)













Dim ond PS I sy’n cymryd rhan mewn ffotoffosfforyleiddiad cylchol




	
•  Mae pigmentau atodol yn y cymhlygyn antena yn amsugno golau a’i drosglwyddo i gloroffyl-a yn y ganolfan adweithio.


	
•  Caiff yr electronau eu cynhyrfu a’u trosglwyddo i’r derbynnydd electronau.


	
•  Yna trosglwyddir yr electronau ar hyd cludyddion electronau, gan roi egni i bwmpio protonau o’r stroma i’r gofod thylacoid, a chreu graddiant electrocemegol, a ddefnyddir i gynhyrchu ATP. Yna, gan mai ffotoffosfforyleiddiad cylchol yw hyn, mae’r electron yn dychwelyd i PS I.





Mae ffotoffosfforyleiddiad cylchol yn cynhyrchu ATP ond nid yw’n cynhyrchu NADP wedi’i rydwytho. Gan fod yr electronau’n dychwelyd i PS I, heb i PS II gymryd rhan, does dim angen ffotolysis i gynhyrchu electronau newydd i gymryd lle’r rhai gafodd eu colli. Ddaw dim ocsigen o’r broses hon chwaith.

Gweithgaredd adolygu


Lluniadwch gamau ffotoffosfforyleiddiad cylchol ac anghylchol ar ddalen fawr o bapur. Torrwch yr adrannau allan, cymysgwch nhw ac yna ceisiwch eu trefnu nhw yn y drefn gywir.

Profi eich hun




	
5  Pa gydensym sy’n cael ei rydwytho yn ystod ffotoffosfforyleiddiad anghylchol?


	
6  Ym mha ran o’r cloroplast mae crynodiad uchel o brotonau?


	
7  Sut mae electronau newydd yn cael eu cynhyrchu i gymryd lle’r rhai gafodd eu colli o PS II?


	
8  Sut mae electronau newydd yn cael eu cynhyrchu i gymryd lle’r rhai gafodd eu colli o PS I yn ystod ffotoffosfforyleiddiad cylchol?

Mae’r adwaith golau-annibynnol yn defnyddio cynhyrchion ffotoffosfforyleiddiad anghylchol


Enw arall ar yr adwaith golau-annibynnol yw cylchred Calvin, ac mae’n digwydd yn y stroma. Mae Ffigur 2.6 yn rhoi crynodeb o hyn.




	
•  Sefydlogir carbon deuocsid mewn adwaith gyda ribwlos bisffosffad (cyfansoddyn pum carbon). Mae’r ensym rwbisco yn catalyddu’r adwaith hwn. Mae’n ffurfio dau foleciwl glyserad-3-ffosffad (moleciwl tri charbon).


	
•  Mae ATP ac NADP wedi’i rydwytho o’r adwaith golau-ddibynnol yn cael eu defnyddio i rydwytho’r moleciwlau glyserad-3-ffosffad i ffurfio trios ffosffad, sydd hefyd yn foleciwl tri charbon.


	
•  Yna, gellir defnyddio’r moleciwlau trios ffosffad i wneud cynhyrchion ffotosynthesis ac atffurfio ribwlos bisffosffad, drwy ribwlos ffosffad. Mae angen ATP ar gyfer y broses hon hefyd.

Ffigur 2.6 Y cyfnod golau-annibynnol (cylchred Calvin)








Ar gyfartaledd, caiff un atom carbon ei ryddhau bob tro mae’r gylchred yn troi. Mae hyn yn golygu bod rhaid i gylchred Calvin droi chwe gwaith i gynhyrchu un moleciwl glwcos.


Mae ffotosynthesis yn gallu cynhyrchu nifer o wahanol foleciwlau organig:




	
•  glwcos a charbohydradau eraill


	
•  lipidau


	
•  asidau amino – wedi’u ffurfio gan ddefnyddio nitrogen sy’n dod o nitradau

Cysylltiadau


Mae glwcos yn fonosacarid. Mae’n siwgr hecsos oherwydd bod ganddo chwe atom carbon. Mae asidau amino yn cynnwys grŵp amin, grŵp carbocsyl a grŵp R newidiol.

Sgiliau Ymarferol


Ymchwilio i effaith golau ar gyfradd ffotosynthesis


Yn y dasg ymarferol hon, byddwch chi’n defnyddio peli algaidd i ymchwilio i effaith golau ar gyfradd ffotosynthesis. Mae algâu ungellog yn cael eu cadw’n ansymudol mewn gleiniau alginad i ffurfio peli algaidd. Mae’r peli algaidd yn cael eu rhoi mewn hydoddiant dangosydd hydrogen carbonad, sy’n newid lliw wrth i’r pH newid. Wrth i’r algâu gyflawni ffotosynthesis, byddan nhw’n amsugno carbon deuocsid o’r hydoddiant. Bydd hyn yn cynyddu pH yr hydoddiant dangosydd, gan achosi newid lliw. Y cyflymaf yw cyfradd ffotosynthesis, y cyflymaf yw cyfradd amsugno carbon deuocsid felly y cyflymaf yw cyfradd y newid lliw.


Os yw’r algâu yn resbiradu’n gyflymach nag maen nhw’n cyflawni ffotosynthesis, caiff carbon deuocsid ei ryddhau i’r hydoddiant. Bydd hyn yn achosi i’r hydoddiant fynd yn fwy asidig, gan ostwng y pH a chynhyrchu newid lliw gwahanol. Enw’r pwynt lle mae cyfradd resbiradaeth yn hafal i gyfradd ffotosynthesis yw’r pwynt digolled; ar y pwynt hwn, dydy lliw’r dangosydd ddim yn newid.




	
•  Rhowch y peli algaidd mewn ffiolau sy’n cynnwys dangosydd hydrogen carbonad.


	
•  Rhowch y ffiolau ar bellter penodol oddi wrth ffynhonnell golau.


	
•  Ar ôl amser penodol, cymerwch sampl o ddangosydd o bob un o’r ffiolau a defnyddiwch golorimedr i ganfod ei amsugnedd.





Enghraifft wedi’i datrys


Mae’r graff yn Ffigur 2.7 yn dangos y newidiadau pH o’r pH cychwynnol ar wahanol bellteroedd oddi wrth lamp. Amcangyfrifwch y pwynt digolled (y pwynt lle does dim mewnlifiad carbon deuocsid).

Ffigur 2.7








Ateb


Mae angen i ni ganfod y gwerth x (pellter oddi wrth y lamp) lle mae’r gwerth y (newid pH) yn sero; dyma ryngdoriad yr echelin x. Tynnwch linell syth drwy’r pwyntiau data ac edrych ble mae’n croesi’r echelin x (Ffigur 2.8).

Ffigur 2.8








60 cm oddi wrth y ffynhonnell golau yw pwynt y rhyngdoriad. Felly, does dim newid yn y pH ar y pwynt hwn, a dyma’r pwynt digolled.


Cwestiwn ymarfer




	
2  Mae’r graff yn Ffigur 2.9 yn dangos data o ymchwiliad arall lle cafodd cyfradd mewnlifiad ocsigen planhigyn ei fesur ar arddwyseddau golau gwahanol. Amcangyfrifwch y pwynt digolled.

Ffigur 2.9

